
Y Cynghorwyr: Y Cynghorydd Cai Larsen (Cadeirydd)
Y Cynghorydd Rhys Tudur (Is-gadeirydd)

Y Cynghorwyr:- Jina Gwyrfai, Dawn Lynne Jones, Elwyn Jones, Gareth Tudor Jones, Gwilym
Jones, Beth Lawton, Dewi Owen, Gwynfor Owen, John Pughe Roberts, Richard Glyn
Roberts, Huw Liwyd Rowlands a Sian Williams.

Aelodau Cyfetholedig: Colette Owen (Yr Eglwys Gatholig) ac Elise Poulter (NEU).

Swyddogion yn bresennol: Geraint Owen (Cyfarwyddwr Corfforaethol), Bethan
Adams (Ymgynghorydd Craffu) ac Eirian Roberts (Swyddog Gwasanaethau Democratiaeth).

Yn bresennol ar gyfer eitemau 5 a 6:-. Y Cynghorydd Dewi Jones (Aelod Cabinet Addysg),
Gwern ap Rhisiart (Pennaeth Addysg), Debbie Anne Jones (Pennaeth Cynorthwyol —
Gwasanaethau Corfforaethol) a Robert John Jones (Rheolwr Cludiant Addysg).

Diolchwyd i'r canlynol am eu gwasanaeth:-

e Dau gyn-aelod o’r pwyllgor hwn, Y Cynghorwyr Dewi Jones a Llio Elenid Owen, ac
fe’u llongyfarchwyd ar eu penodi’'n Aelodau Cabinet.

¢ Karen Vaughan-Jones, Cynrychiolydd Rhieni / Llywodraethwyr Dwyfor.

e Y cyn-aelod Cabinet Addysg, Y Cynghorydd Beca Brown. Cyfeiriwyd at ei
chefnogaeth Iwyr i ddioddefwyr Foden a’i hymrwymiad diwyro i ymchwiliad
cyhoeddus trylwyr i'r mater. Nodwyd y byddai'r Cadeirydd yn anfon gair o ddiolch
ati.

1. YMDDIHEURIADAU

Derbyniwyd ymddiheuriadau gan y Cynghorydd Iwan Huws; Sharon Roberts
(Cynrychiolydd Rhieni / Llywodraethwyr Arfon) a Gwilym Jones (NASUWT).

2. DATGAN BUDDIANT PERSONOL

Ni dderbyniwyd unrhyw ddatganiadau o fuddiant personol.
3. MATERION BRYS

Dim i’'w nodi.
4. COFNODION

Llofnododd y Cadeirydd gofnodion y cyfarfod blaenorol o’r pwyligor hwn a gynhaliwyd
ar 17 Hydref, 2024 fel rhai cywir.

5.  CYLLIDEBAU REFENIW YSGOLION

Croesawyd yr Aelod Cabinet Addysg, y Pennaeth Addysg a’r swyddogion i'r cyfarfod.

Nododd yr Aelod Cabinet:-

e Y dymunai yntau ategu’r diolchiadau i'r cyn-aelod Cabinet Addysg am ei
gwasanaeth a’i dull egwyddorol o gyflawni’r rol dros y blynyddoedd diwethaf,
gan bwysleisio y byddai yntau’'n parhau i ddilyn cyfeiriad egwyddorol y
Cynghorydd Beca Brown wrth gyflawni’r rél.

e Fel cyn-aelod o’r pwyllgor hwn, y gobeithiai ffurfio perthynas broffesiynol gyda'r
pwyllgor ac y dymunai i'r craffwyr ei ddal yntau a’r Adran Addysg i gyfri'.

e Y dymunai gymryd y cyfle, fel Aelod Cabinet newydd, i ymddiheuro o waelod
calon am unrhyw ddioddef a ddigwyddodd yn Ysgol Friars, Bangor. Nododd
ymhellach bod y Cyngor yn ymrwymo’n llawn i droi pob carreg er mwyn deall
beth yn union aeth o’i le yn yr ysgol, ac y byddwn yn gwneud ein gorau i sicrhau
na fydd y math hwn o beth yn digwydd byth eto.

e Y byddai’'n sicrhau bod yr Adran Addysg a’r Cyngor yn ymateb yn llawn ac yn
briodol i unrhyw argymhellion yn deillio o’r ymchwiliadau sydd ar y gweill ar hyn
0 bryd.

e Ei fod yn galw ar Lywodraeth Cymru i gomisiynu ymchwiliad cyhoeddus er
sicrhau mynd at wraidd yr hyn aeth 0’i le yn Ysgol Friars.

e Y cyhoeddwyd Cyllideb Ddrafft Llywodraeth Cymru ar 11 Rhagfyr a bod setliad
Gwynedd yn annigonol ac yn llai na’r cyfartaledd cenedlaethol. Gan hynny,
roedd y Cyngor yn wynebu penderfyniadau anodd dros y blynyddoedd nesaf.

Cyflwynwyd — adroddiad gan yr Aelod Cabinet Addysg yn manylu ar Gyllidebau
Refeniw Ysgolion er sicrhau mewnbwn a dealltwriaeth y pwyllgor o effaith toriadau,
demograffi a grantiau ar gyllidebau refeniw ysgolion.

Gosododd yr Aelod Cabinet y cyd-destun ac yna rhoddwyd cyfle i'r aelodau ofyn
cwestiynau a chynnig sylwadau.

Gan gyfeirio at baragraff 4.2.3 o’r adroddiad, mynegwyd pryder bod penaethiaid yn y
sector cynradd yn adrodd nad oes ganddynt y staff i gynnig darpariaethau arbenigol ac
ymyraethau cynnar fel ELSA (Cymorthyddion Llythrennedd Emosiynol). Nodwyd bod
problemau iechyd meddwl plant a phobl ifanc yn dwysau a bod ymyraethau cynnar o’r
fath yn bwysig o ran cefnogi presenoldeb disgyblion a lleihau cyfeiriadau at
asiantaethau allanol fel CAMHS, sydd & rhestrau aros maith. Holwyd a oedd modd
edrych ar ffynonellau ariannu eraill ar gyfer y gwaith pwysig hwn. Mewn ymateb,
nodwyd:-

e Bod y pwynt yn un dilys iawn ac y mawr werthfawrogid y gwaith ac effaith y
gwaith ymyrraeth gynnar a chefnogi plant o fewn y sector cynradd, a’r uwchradd
hefyd.

e Body gwaith yn digwydd mewn ysgolion, ond bod y cyni ariannol yn golygu bod
y cyfleoedd a’r gallu i gynnig sesiynau yn mynd yn llai.

e Bod yrysgolion yn edrych ar bob ffordd bosib’ i allu cynnal y sesiynau hyn, boed
hynny drwy waith griwp, er enghraifft, yn hytrach na gwaith un i un.

e Bod unrhyw grantiau ychwanegol sydd ar gael yn cael eu dyrannu’n llwyr i'r
ysgolion i wneud y gwaith, ond wrth i gyllidebau grebachu, bod yr ysgolion yn
wynebu sefyllfaoedd lle mae’n anodd, er enghraifft, cyfiawnhau rhoi sesiwn
ELSA i un plentyn, ac efallai amddifadu gweddill y dosbarth o ddarpariaethau
eraill.

Gan gyfeirio at baragraffau 4.3.1014.3.12 o’r adroddiad, sy’n ymhelaethu ar drefniadau
ariannu cefnogaeth ar gyfer disgybl ag anghenion dysgu ychwanegol sy’n symud ysgol,

holwyd a oedd y cymhorthydd yn symud gyda’r disgybl, neu’n aros yn yr ysgol. Mewn
ymateb, nodwyd:-

e Bod y sefylifa integreiddio a’r dull o gefnogi plant sydd ag anghenion dysgu
ychwanegol yn newid yng Ngwynedd ar hyn o bryd.

e Y gwnaethpwyd penderfyniad yn ystod y flwyddyn ariannol bresennol i rewi’r
gyllideb integreiddio ysgolion, a thrwy hynny wneud i ffwrdd &’r paneli cymedroli
a’r fforymau oedd yn arfer dyrannu cyllid i ysgolion ar ffurf oriau ar gyfer penodi
cydlynwyr anghenion arbennig dros dro.

e Yn hanesyddol, wrth i ddisgybl adael ysgol, byddai’r swydd cydlynydd yn yr
ysgol honno yn dirwyn i ben, a’r oriau hynny yn cael eu cynnig mewn ysgol arall.

e Y penderfynwyd rhewi'r gyllideb integreiddio eleni er mwyn symud i fformiwla
newydd a ffordd newydd o ddyrannu’r arian, a hefyd er mwyn ceisio rhesymoli’'r
gwaith i gydlynwyr anghenion arbennig mewn ysgol. Roedd rhai ysgolion wedi
ennill o hynny gan fod y gyllideb wedi’i rhewi ar frig y don, tra bo ysgolion eraill
ar waelod y don ac yn gresynu bod y gyllideb wedi’i rhewi yn y lle cyntaf.

e Y byddai’r model newydd yn cymryd ciplun o holl anghenion yr ysgol ar bwynt
mewn amser ac yn dyrannu’r arian integreiddio am y flwyddyn ar sail hynny.
Gobeithid y byddai hynny’n rhoi sicrwydd i staff bod eu swydd yn yr ysgol yn
parhau petai’r disgybl yn gadael, a hefyd yn rhoi sicrwydd ir ysgol o ran
cynllunio’r ddarpariaeth.

e Na olygai’r newidiadau hyn y byddai yna unrhyw gynnydd yn y swm o arian
sydd ar gael, a phetai plentyn yn symud o un ysgol ir llall, byddai’'n rhaid i'r
ysgolion ddygymod & hynny.

e Petai yna blentyn yn dod o’r tu allan i’r sir, roedd pot o arian wrth gefn ar gael
ar gyfer plant mwy dwys ac ar gyfer sicrhau, petai achos newydd yn dod, bod
modd cyfarch yr anghenion hynny, ond ni fyddai yna unrhyw beth ar 6l yn y pot
wedyn.

Holwyd beth fyddai'n digwydd i’r pres y pen mae ysgolion yn derbyn ar ddechrau’r
flwyddyn academaidd petai plentyn yn cael ei wahardd yn gynnar yn y tymor cyntaf ac
yn symud i ysgol arall. Mewn ymateb, nodwyd bod yr arian yn symud gyda’r plentyn
yn y sector uwchradd fel mater o drefn, ond y bydd rhaid cynnal trafodaeth ynglyn &’r
sector cynradd hefyd os bydd nifer y gwaharddiadau cynradd yn parhau i gynyddu.

Pwysleisiwyd ei bod yn bwysig bod unrhyw gynnydd mewn cyflogau yn cael ei
ariannu’n llwyr o’r canol.

Holwyd faint o ysgolion Gwynedd sydd ond yn parhau’n agored oherwydd eu bod yn
disgyn i mewn i'r rhwyd diogelu. Mewn ymateb, nodwyd:-
¢ Bod gan Wynedd ychydig dros 30 o ysgolion yn disgyn i mewn i’r categori yma
ar hyn o bryd, a bod hyn yn gwarantu isafswm o bennaeth ac athro.
e Bod yna gategori is na hynny, sef ysgolion gyda llai nag 15 o blant, a bod
hynny’n gwarantu isafswm o bennaeth a chymhorthydd.
e Y rhagwelid y byddai gan Wynedd 5 o ysgolion gyda llai na 15 o blant fis Medi
nesaf, a bod gennym 16 o ysgolion gyda llai na 30 o blant ar hyn o bryd.

Holwyd a oedd yn amser i edrych ar gau ysgolion eto. Nodwyd y gofynnid y cwestiwn
er tegwch i blant y sir i gyd o ystyried bod holl ysgolion bach Bro Dysynni wedi cau
eisoes. Mewn ymateb, nodwyd ei bod yn ofynnol cytuno ar strategaeth addysg sy’n
edrych ar bopeth ac yn gosod cyfeiriad o ran y maes yma, a gwerthfawrogid mewnbwn
y craffwyr i'r strategaeth pan fydd yn barod.

Holwyd beth oedd yr amserlen o ran paratoi'r Strategaeth Addysg. Mewn ymateb,
nodwyd:-

e Bod nifer o sesiynau ymgysylltu wedi'u cynnal eisoes gydar penaethiaid
cynradd, uwchradd ac arbennig o ran y cyfeiriad.

o Bod strategaeth wedi’i pharatoi ar ffurf drafft a byddai angen cael mewnbwn yr
Aelod Cabinet newydd iddi.

¢ Yn dilyn yr ymgysylltu gyda’r penaethiaid, bod bwriad i fynd yn &l at yr ysgolion
i egluro’r hyn a ragwelir fel y ffordd ymlaen.

o Eibod yn amlwg o’r drafodaeth gyda’r ysgolion bod pawb yn cytuno bod y drefn
bresennol yn anghynaladwy, ond nad oedd neb yn cytuno ar y ffordd ymlaen.

Holwyd sut roedd yr ymgynghori gyda’r ysgolion yn gweithio. Mewn ymateb, nodwyd:-
e Nad oedd yna unrhyw ymgynghori ffurfiol wedi digwydd gyda’r ysgolion hyd
yma o ran unrhyw strategaeth, eithr ymgysylltwyd & hwy er mwyn gwrando ar

yr hyn sydd gan bobl i'w ddweud o ran y ffordd ymlaen.

o Y daethpwyd ag ysgolion o’r un maint yn yr un ardal at ei gilydd gan ei bod yn
haws i bobl siarad yn agored o ran eu profiadau gyda phenaethiaid eraill sy’'n
gweithio o fewn yr un cyd-destun o ran niferoedd plant.

e Bod yr ymarferiad wedi bod yn werthfawr iawn a dysgwyd llawer am y
meddylfryd yn yr ysgolion.

e Yr ymgysylltwyd &’r sector uwchradd hefyd, ond yn fwy ar lefel ardaloedd, a
chafwyd trafodaeth agored iawn gyda hwythau ynglyn &’r ffordd ymlaen.
Cynhaliwyd trafodaeth gyda’r sector arbennig hefyd o ran y cyfeiriad a byddai
angen mynd drwy’r Fforymau Strategol, ayb, hefyd.

Nododd yr Aelod Cabinet:-

¢ Y dymunid dod &’r Strategaeth gerbron y pwyllgor hwn a thrwy’r sianelau cywir
pan fydd yn barod.

e Y llawn sylweddolid bod hwn yn fater sensitif a dymunid ymdrin & hyn yn y
ffordd fwyaf sensitif bosib’.

¢ Y dymunid sicrhau’r craffwyr bod bwriad i ymgynghori'n llawn ar y Strategaeth.

e Body data a gynhwyswyd yn yr adroddiad gerbron y cyfarfod hwn o’r pwyllgor
yn dangos nad yw’r sefyllfa bresennol yn gynaliadwy, a bod hynny o ganlyniad
i 15 mlynedd o lymder a thoriadau.

e Y byddai yna benderfyniadau anodd iawn i'w gwneud maes o law, ond y
byddai’r Adran yn gwneud eu gorau i fod yn greadigol o ran canfod atebion ac
yn gweithio gyda’r cynghorwyr a chymunedau a phobl Gwynedd.

Nodwyd bod y sir yn colli tua 150 o ddisgyblion cynradd bob blwyddyn a phwysleisiwyd
bod hynny’n amlygu’r angen i gael strategaeth, neu o leiaf strategaeth interim, yn ei lle.
Nodwyd bod y pwyllgor wedi craffu strategaeth ddrafft yn 61 ym mis Medi 2023 a holwyd
beth oedd wedi dal y gwaith yn ei 6l. Mewn ymateb, nodwyd gan mai hon fyddai
Strategaeth Addysg Gwynedd am y 10 mlynedd nesaf, bod y Pennaeth Addysg yn
awyddus i gael dogfen sydd, nid yn unig yn amlygu’r penawdau a’r hyn a ddeisyfir, ond
hefyd yn manylu ar y cyfeiriad a sut y bwriedir gwireddu’r amcanion hynny. Nid oedd
y strategaeth ddrafft a gyflwynwyd i'r pwyllgor ym Medi 2023 yn gwneud hynny.

Croesawyd yr adroddiad gerbron y cyfarfod hwn o’r pwyllgor gan fod y data brawychus
ynddo yn galluogi i’r craffwyr edrych ar y broblem yn gwbl gignoeth.

Holwyd a glustnodwyd dyddiadau ar gyfer camau’r broses o baratoi a chwblhau'r
Strategaeth Addysg. Mewn ymateb, nodwyd:-
e Y bwriedid gorffen llunio’r Strategaeth ddrafft yn ystod Tymor y Gwanwyn, gan
ymgynghori arni ddiwedd Tymor y Gwanwyn / dechrau Tymor yr Haf.
e Bod pethau eraill yn mynd i orfod digwydd yn y cyfamser ac y byddai hynny i'w
weld dros yr wythnosau a'r misoedd nesaf.

Awgrymwyd mai’r hyn fyddwn yn ei wynebu yn y dyfodol fydd llai o ysgolion, llai o
ddosbarthiadau fesul blwyddyn yn yr ysgolion hynny yn achos ysgolion uwchradd, a’r
dosbarthiadau hynny yn fwy. Yn sgil hynny, cwestiynwyd sut bod yr adroddiad plaen
a gonest gerbron y cyfarfod hwn yn cyd-fynd ag adroddiadau a chynlluniau eraill a
chynllun Gwynedd Yfory, sy’n s6n am gynnig yr addysg o’r safon orau, gan gynnwys
mynediad at ystod o bynciau ayb. Holwyd ai propaganda oedd dweud bod popeth yn
hyfryd. Awgrymwyd, yn yr hirdymor, y byddwn yn gweld dirywiad wedji’i reoli yn yr
ardaloedd gwledig Cymreig gyda chartrefi gofal yn Nwyfor a Meirionnydd ac ysgolion
yn Arfon, a’r boblogaeth ifanc yng nghanol y sir a’r boblogaeth hen ar y cyrion (sef
tueddiad sydd wedi cychwyn eisoes). O ran y blynyddoedd nesaf, holwyd beth fydd
effaith hyn oll ar yr ystod gwricwlaidd a gynigir yn yr ysgolion, yn benodol pynciau
TGAU fel Ffrangeg, Cerdd a Chyfrifiadureg, sy’n bwysig iawn o ran cyfoethogi addysg
plant. Mewn ymateb, nodwyd:-

e Bod y gostyngiad mewn niferoedd plant i'w deimlo ar hyd a lled Gwynedd, ac
nid yn yr ardaloedd gwledig yn unig. Gwelwyd gostyngiad gwirioneddol mewn
llefydd fel Caernarfon, Bangor a Bethesda.

e Orany pynciau TGAU, ei bod yn wirioneddol heriol i gynnal yr ystod pynciau y
dymunir ei gael mewn ysgolion ar gyfer disgyblion ym Miwyddyn 10 ac 11. Gall
fod yn anodd cael digon o ddisgyblion i ddewis y pynciau i gyfiawnhau'r gost o
gyflwyno'r cwrs. Hefyd, mae’n her cael arbenigwyr i ddysgu'r pynciau. Gan na
fyddai'r arbenigwyr hynny yn gallu dysgu eu pwnc 5 diwrnod yr wythnos,
byddent yn cael eu hymestyn i ddysgu pob math o bynciau eraill, ac nid o
reidrwydd pynciau o’u dewis.

Holwyd a roddwyd ystyriaeth i ddysgu pynciau TGAU traddodiadol fel Ffrangeg a
Chyfrifiadureg o bell. Mewn ymateb, nodwyd:-
¢ Bod cynllun sy’n cael ei ariannu gan Lywodraeth Cymru mewn lle eisoes ac yn
cael ei ddefnyddio gan nifer o ysgolion mewn ardaloedd gwledig o Gymru.
¢ Nad oedd dysgu o bell yn addas ar gyfer pawb a chredid ei fod yn fwy addas ar
gyfer plant hyn a mwy aeddfed o ran y gallu i ganolbwyntio ar dasg ayb.
¢ Bod angen aelod o staff yn y dosbarth ac arbenigwr ar-lein, felly roedd y costau,
er yn llai, yn dal yna.
e Ersicrhau’r un profiad i bob plentyn, bod pawb yn cael eu dysgu’n rhithiol, hyd
yn oed petai'r arbenigwr yn gweithio o ystafell arall yn yr un ysgol & rhai o’r
disgyblion, ond nid oedd hynny bob amser yn taro deuddeg gyda rhieni.

Nododd yr Aelod Cabinet:-

e Eifod yn llwyr ymwrthod &’r sylwadau gan aelod ynglyn & dirywiad wedi’i reoli
yn yr ardaloedd gwledig Cymreig a phropaganda, ac fel Aelod Cabinet, ei
flaenoriaeth oedd gweld Gwynedd Yfory yn rhoi pob cyfle bosib’ i holl blant y
Sir.

e Wrth orfod ail-strwythuro ac ail-edrych ar bethau, bod cyfle gwirioneddol yma i
allu darparu addysg well, ac ystod ehangach o addysg. Gobeithid hefyd bod
modd edrych ar well darpariaeth a chynhaliaeth ar gyfer plant a phobl ifanc ag
anghenion dysgu ychwanegol.

Nodwyd bod y ffigurau cronnus o ran cyllideb un ysgol am y tair blynedd nesaf yn peri
pryder, ac awgrymwyd, os oedd hynny’n gyffredin o’r sefylifa ar draws y sir gyfan, y
byddwn mewn sefyllfa reit ddifrifol ymhen tua 3 blynedd. Yn wyneb hynny, gofynnwyd
am gadarnhad y bydd gennym strategaeth fydd yn gweithio. Mewn ymateb,
cadarnhawyd y bydd y Strategaeth yn gweithio.

Nodwyd y cyfeirir weithiau at Strategaeth Addysg ac at Strategaeth Ysgolion ar adegau
eraill, a gofynnwyd am sicrwydd bod y ddau beth yn union yr un fath. Gofynnwyd hefyd
am sicrwydd mai strategaeth ddrafft, ac nid y strategaeth derfynol, fydd yn dod gerbron
y pwyllgor hwn maes o law fel bod modd i’r craffwyr roi eu barn ar y cynnwys. Nodwyd
ymhellach bod gan Wynedd Strategaeth Addysg arbennig o dda tua 15 mlynedd yn 4,
oedd yn edrych ar ysgolion ar draws y sir ac yn llunio opsiynau gwahanol. Fodd
bynnag, nid oedd dim byd pellach wedi digwydd ers hynny, ac awgrymwyd, pan fydd
cyfleoedd yn codi, y dylid edrych ar opsiynau megis ffederaleiddio ysgolion, creu rhagor
0 ysgolion gydol oes neu rannu pennaeth rhwng 2-3 ysgol. Mewn ymateb, nodwyd:-
e Mai un Strategaeth Addysg sy’n bodoli ac y bydd yn cynnwys y gyrwyr o ran
pam bod rhaid newid a beth yw ein huchelgais. Bydd yn edrych hefyd ar unrhyw
gyfleoedd sy’n codi, sut i ymateb ir cyfleoedd hynny o safbwynt dyfodol
ysgolion a sut y gellir gweithio i rannu penaethiaid, ayb, wrth symud ymlaen.
e Y bydd y Strategaeth Addysg yn cael ei chyflwyno i’'r pwyllgor hwn ar ffurf drafft.

Holwyd a oes gan ysgolion sydd ddim yn gwneud defnydd llawn o’u harian cynhwyso i
gynhwyso plant record waeth o ran gwahardd disgyblion nag ysgolion sy’'n defnyddio’r
arian yn llawn, ac efallai’n rhoi ychydig bach yn ychwanegol o’u prif gyllideb i sicrhau
bod plant yn cael eu cynhwyso yn llawn. Mewn ymateb, nodwyd:-

e Ers cau Ysgol Coed Menai ac Uned Gyfeirio Bryn Liwyd ym Mangor ac Uned
Gyfeirio Glan Wnion yn Nolgellau, bod y sector uwchradd yn derbyn tua £1.2m
o grant cynhwysiad ar gyfer cynhwyso plant ac i sicrhau bod plant yn cael eu
cynnal o fewn ysgolion a thrwy hynny leihau gwaharddiadau a gwella
presenoldeb.

¢ Bod anghenion plant wedi newid dros y blynyddoedd gyda’r ysgolion bellach yn
cefnogi mwy o blant gydag anghenion emosiynol a bregustod o ran eu gallu i
fynychu’r ysgol, ayb, fel nad oes yna lawer o ddarpariaeth, os o gwbl, ar él ar
gyfer plant gyda phroblemau ymddygiad gwirioneddol.

Er bod anghenion plant wedi dwysau, bod y grant wedi aros yr un fath.

e Body defnydd o’r grant yn cael ei fonitro i raddau. Byddai’n ddymunol gwneud
mwy o waith monitro oherwydd, mewn cyfnod o lymder ariannol, gallai fod yn
demtasiwn i sawl pennaeth ddefnyddio’r arian at ddibenion eraill o fewn eu
hysgolion, megis darparu gwersi ychwanegol i'r haen uwch. Dyma’r math o
beth y gofynnid i’'r swyddogion ei wneud y flwyddyn nesaf.

Holwyd a oedd perygl bod rhai ysgolion sydd & 6ed dosbarth (sy’n cael ei ariannu gan
Medr — Y Comisiwn Addysg Drydyddol ac Ymchwil) yn defnyddio arian o’u prif gyllideb
i sybsideiddio’r 6ed dosbarth. Mewn ymateb, nodwyd y gallai hynny ddigwydd, ond
mai mater i gyrff lywodraethol ysgolion oedd penderfynu ar y defnydd o’u harian craidd.
Nodwyd y gallai ddigwydd i'r gwrthwyneb hefyd gydag arian grant Medr yn
sybsideiddio’r gyllideb graidd i raddau.

Mynegwyd pryder y gallai disgyblion Blynyddoedd 7-11 golli allan os yw arian craidd yr
ysgol yn cael ei ddefnyddio i sybsideiddio’r 6ed dosbarth. Mewn ymateb, awgrymwyd
bod hynny’'n fater i gynghorwyr sy’n aelodau o gyrff llywodraethol ysgolion ei godi yn
eu cyfarfodydd llywodraethwyr pe dymunent.

Erfyniwyd ar yr Adran i geisio sicrhau bod ysgolion anghenion dysgu ychwanegol yn
cael eu gwarchod o unrhyw doriadau unwaith yn rhagor gan eu bod yn derbyn llawer
llai o arian nag ysgolion eraill yng Nghymru. Mewn ymateb, nodwyd, er na ellid rhoi
unrhyw addewid, y byddai’r Adran yn gwneud eu gorau i sicrhau hynny.

Nodwyd y tybid y byddai’r gostyngiad mewn niferoedd plant yn uwch o dipyn yn Nwyfor
a Meirionnydd o gymharu ag Arfon, sy’n fwy trefol, a gofynnwyd a fyddai'n bosib’

rhannu data fesul ysgol gyda’r aelodau er mwyn gweld maint y dirywiad yn yr ardaloedd
gwledig. Mewn ymateb, cytunwyd i rannu’r data treigl o ran niferoedd plant ar draws
yr holl sectorau gyda’r aelodau.

Nodwyd bod rhai ysgolion wedi llwyddo i amddiffyn eu hunain rhag toriadau yn y
gorffennol trwy ddefnyddio balansau, ond wrth i'w balansau leihau, byddai'r sefylifa yn
mynd yn fwy anodd. Mewn ymateb, nodwyd:-
e Bod nifer o ysgolion yn gwneud defnydd o falansau i osod cyllidebau.
e Bod yr Adran yn cynghori ysgolion ar newidiadau staffio ymhell ymlaen llaw a
bod y defnydd o falansau o gymorth i hwyluso’r newid.
¢ Na chaniateid i ysgolion osod cyllidebau gan ddefnyddio balansau heb gael
trafodaeth ystyrlon ynglyn &’u cynlluniau ar gyfer yr adeg pan fydd y balansau
hynny wedi darfod.
e Bod y sgwrs yn mynd yn gynyddol anodd wrth i niferoedd plant ostwng hefyd.

Diolchwyd i'r Adran am y gefnogaeth a roddir i benaethiaid sy’n mynd drwy’r broses o
ddiswyddo staff oherwydd gormodedd a hefyd wrth iddynt osod eu cyllidebau o
flwyddyn i flwyddyn. Mewn ymateb, nodwyd:-

e Bod yna lawer o gefnogaeth a chynhaliaeth ar gael ar gyfer y broses
gormodedd, ac y dymunid diolch i'r undebau a’r swyddogion cyllid, addysg ac
adnoddau dynol am eu gwaith arbennig o dda yn cefnogi’'r ysgolion.

e Bod y broses gormodedd yn cychwyn ym mis lonawr bellach, yn hytrach nag
ym mis Tachwedd, fel bod y sefyllfa o ran y dyraniad cyllidol yn gliriach.

e Bod yna falansau mawr mewn rhai ysgolion o hyd a bod hynny’n beth da yn yr
ystyr bod yr ysgolion hynny wedi gallu bod yn ddarbodus o ran eu defnydd o
gyllid.

o Bod lefelau’r balansau yng Ngwynedd yn parhau yn eithaf uchel yn gyffredinol,
ond nid ymhob ysgol.

PENDERFYNWYD
1. Derbyn yr adroddiad gan nodi’r sylwadau.
2.  Gofyn i’r Adran Addysg rannu gydag aelodau’r pwyligor:-
(@) datatreigl fesul ysgol;
(b) diweddariadau rheolaidd ar ddatblygiad Strategaeth Addysg
Gwynedd.
3. Body pwyllgor yn craffu’r Strategaeth Addysg ddrafft pan yn amserol.

CLUDIANT ADDYSG

Cyflwynwyd — adroddiad gan yr Aelod Cabinet Addysg yn:-
e egluro’r cefndir a’r rhesymeg dros y gorwariant hanesyddol ym maes cludiant
addysg;
e adrodd ar gynnydd a’r camau gweithredu sydd wedi’'u cymryd mewn ymateb
i'r sefylifa; ac yn
e cyflwyno opsiynau sydd dan ystyriaeth o ran trefniadau cludiant addysg i'r
dyfodol er mwyn ceisio rhesymoli a lleihau’r costau ble’n ymarferol bosib’.

Gosododd yr Aelod Cabinet y cyd-destun a rhoddwyd cyfle i'r aelodau ofyn cwestiynau
a chynnig sylwadau.

Nodwyd y cydnabyddid bod yna brinder tacsis yn ardal Meirionnydd yn benodol a bod
hynny yn sicr o fod yn creu costau uchel i'r Cyngor. Holwyd beth y bwriedid ei wneud
o ran hynny. Mewn ymateb, nodwyd:-

e Bod yna brinder darparwyr cludiant mewn sawl ardal a bod hynny’n gallu arwain
at brisiau uwch ar gyfer darparu gan fod rhaid i’r gyrrwr neu’r tacsi deithio o fwy
o bellter i wneud y gwaith.

e Bod yr adroddiad yn cyfeirio at nifer o bethau ymarferol y gellid eu gwneud
ynglyn &'r sefylifa a bod yr Adran yn edrych ar bob opsiwn posib’ wrth symud
ymlaen.

Gan gyfeirio at y rhaglen waith ym mharagraff 4.1.1 o’r adroddiad sy’n cyfeirio at ail-
edrych ar drefniadau cludiant dysgwyr Anghenion Dysgu Ychwanegol, gofynnwyd i'r
Adran beidio rhoi’r plant a’r bobl ifanc yma mewn bocs ac i gydnabod bod ganddynt
anableddau gwahanol, ac nid anableddau corfforol yn unig. Nodwyd bod angen
ystyried plant a phobl ifanc sydd & chyflyrau niwroamrywiol gan ofyn am gyngor
cyfreithiol cyn llunio unrhyw feini prawf neu gynllun ar gyfer dysgwyr ADY. Mewn
ymateb, nodwyd:-

e Bod y cyfeiriad yn yr adroddiad at ail-edrych ar drefniadau cludiant dysgwyr
ADY fwy i ymwneud ag ail-edrych ar yr amserlen, yn hytrach na’r ddarpariaeth
fel bod modd tendro’r ddarpariaeth yn gynt ar gyfer y plant a'r bobl ifanc yma er
mwyn cael y pris gorau.

e O rany sylw ehangach ynglyn & chludiant ADY, bod rhaid ystyried anghenion
pob plentyn wrth gwrs ac ni chredid y byddai hynny’n newid mewn unrhyw
drefniadau a wneid, ond o bosib’ ein bod yn edrych ar ffordd wahanol ac ychydig
mwy cost effeithiol o ddarparu cludiant i’r dyfodol.

e Y cynhaliwyd nifer o sgyrsiau diweddar gydag Ysgol Hafod Lon o ran adnabod
anghenion gwahanol blant ac adnabod pa blant fyddai'n gallu teithio gyda’i
gilydd, pa blant na fyddai’'n addas i wneud hynny a pha blant sydd angen

tywyswyr, ayb.

Nodwyd, wrth edrych ar y cynllun, bod rhaid cydnabod bod unrhyw newid bach fel
newid tacsi yn gallu bod yn niweidiol i ddysgwyr ADY. Mewn ymateb, nodwyd bod
hynny yn mynd i orfod cael sylw wrth symud ymlaen er mwyn sicrhau bod anghenion
y dysgwyr ar y daith yn cael eu cyfarch a dyna pam, wrth fynd allan i dendro, bod angen
bod yn fwy clir ynglyn &'n gofynion a’'n disgwyliadau ar gyfer y dysgwyr hynny.

Nododd yr Aelod Cabinet:-

e Y cytunid &’r sylw bod angen rhoi ystyriaeth hefyd i anghenion dysgwyr sydd &
chyflyrau niwroamrywiol a’i bod yn bwysig ymgynghori’n llawn ar hyn gydag
arbenigwyr yn y maes.

e Bod rhaid gwneud popeth i osgoi effaith negyddol ar unrhyw un gan arddel
hyblygrwydd fel bod modd addasu’r drefn ar gyfer unigolion sydd ag anghenion
gwahanol.

e Petai raid cyflwyno newid, bod y newid hwnnw yn cael ei gyfathrebu yn glir ac
yn cael ei gyflwyno’n raddol fel bod y dysgwr yn cael amser i ymgyfarwyddo a’r
newid, a’'u bod yn rhan o’r ymgynghori hefyd.

Nodwyd bod pryder yn Ne Meirionnydd y bydd pobl ifanc, o bosib’, yn gorfod talu am
gludiant i Goleg Meirion Dwyfor ac nad oedd amserlenni’r bysiau yn cyd-fynd &’r
diwrnod coleg. Mewn ymateb, nodwyd bod newidiadau wedi bod yn ddiweddar o ran
yr amserlenni cludiant cyhoeddus ym Meirionnydd ac y byddai’n rhaid i'r Adran
adolygu’r amserlenni eto a gweld sut mae modd gwasanaethu safleoedd yn well yn'y
rhan honno o'r sir.

Nodwyd bod cludiant 61-16 i’'r colegau yn hanfodol i bobl ifanc yn ardal Meirionnydd a
Dwyfor gan nad oes 6ed dosbarth yn yr ysgolion. Awgrymwyd y dylid gofyn i’r Aelod
Cabinet Addysg gysyllitu gyda Llywodraeth Cymru yng nghyswilit cyflwyno tocyn teithio

am ddim i bobl ifanc 16-21 oed er mwyn lleihau’r pwysau ar y Cyngor i ddarparu
trafnidiaeth am ddim, ac i hwyluso teithio i'r gwaith, i goleg neu chweched dosbarth.
Mewn ymateb, nododd yr Aelod Cabinet ei fod yn croesawu’r cais a bod pobl ifanc
Gisda hefyd yn lobio am gyflwyno tocyn teithio am ddim i bobl ifanc.

Gan gyfeirio at baragraff 3.3 o’r adroddiad, gofynnwyd am fwy o esboniad ynglyn a
chludiant all-sirol. Mewn ymateb, nodwyd bod nifer fechan iawn o ddisgyblion gydag
anghenion dwys yn mynychu darpariaethau arbenigol addysgol ar hyd Gogledd Cymru,
a rhai gydag anghenion dwys iawn yn teithio ymhellach na hynny. Darperir cludiant
tacsiifynd & hwy i'r lleoliad ar ddydd Llun ac i ddod & hwy yn 6l adref ar ddydd Gwener.

Holwyd pam bod costau cludiant i ysgolion arbennig wedi dyblu mewn blwyddyn.
Mewn ymateb, nodwyd mai cynnydd yn y niferoedd plant a’r gost o ran y darparwyr
oedd yn gyfrifol am hynny.

Holwyd a oedd y Cyngor yn darparu unrhyw gludiant anstatudol. Mewn ymateb,
nodwyd:-

e Bod cynllun seddi gweigion y Cyngor yn gynllun anstatudol sy’'n caniatau i
unrhyw sy’n dymuno cael sedd sy’n wag dalu amdani, ond gan ei bod yn bosib’
na fyddai'r sedd honno yn wag y flwyddyn ganlynol, roedd hynny’'n creu
problemau i deuluoedd a phobl ifanc o safbwynt cysondeb a pharhad cludiant i
unigolion.

o Mai'r elfen arall anstatudol yw’r tocyn teithio 6I-16.

Holwyd, gan fod cyllidebau ysgolion yn cael eu gwasgu, oedd perygl y gallai rhieni
geisio symud eu plant i ysgol arbennig yn hytrach na’u cadw mewn ysgol prif lif, a thrwy
hynny greu mwy o gostau cludiant i'r Awdurdod. Mewn ymateb, nodwyd bod mynediad
i ysgolion arbennig yn ymwneud ag anghenion y plant yn hytrach na dymuniad y rhieni
a bod yna banel cymedroli a phroses finiog iawn ar gyfer pennu mynediad i'r ysgolion
hynny.

Nodwyd bod paragraff 3.5 o’r adroddiad yn cyfeirio at broses dendro bob 5 mlynedd ar
gyfer darpariaeth bysiau, ond bod paragraff 4.2 yn adrodd bod yna ail-dendro wedi bod
er mwyn arbed arian. Cwestiynwyd a oedd hynny’'n deg &'r cwmniau bysiau lleol sydd
wedi disgwyl y bydd eu cytundeb yn parhau am 5 mlynedd. Mewn ymateb, nodwyd:-
e Fel gydag unrhyw gytundeb tendro, bod yna gymal o fewn y dogfennau sy’n
caniatau i'r Cyngor ail-dendro’r ddarpariaeth os yw amgylchiadau'’n newid, a
bod y darparwyr yn ymwybodol o’r hawliau hynny.
e Nad oedd y Cyngor yn torri unrhyw reolau. O bosib’ bod yna effaith ar gwmniau
lleol yn sgil hynny, ond roedd yn ofynnol i'r Cyngor ddarparu gwasanaeth yn
unol &'i anghenion.

Holwyd oes modd rhagweld maint y gostyngiad mewn niferoedd plant dros gyfnod y
cytundeb fel bod darparwyr yn ymwybodol wrth dendro y gall y gofyn am eu
gwasanaeth leihau. Mewn ymateb, nodwyd bod yr Uned Cludiant Integredig yn gallu
rhagweld i bwynt, ond bod amgylchiadau y tu hwnt i reolaeth y Cyngor yn gallu newid
hefyd, er enghraifft, gallai newidiadau i lwybrau bysiau cyhoeddus hepgor yr angen am
y gwasanaeth gan fod bws cyhoeddus yn dilyn liwybr tebyg.

Ar bwynt o gywirdeb, nodwyd bod angen cywiro dau ffigwr yn y tabl ym mharagraff 3.7
o’r adroddiad, ac y byddai’r Adran yn anfon y ffigurau cywir at yr aelodau.

PENDERFYNWYD

1. Derbyn yr adroddiad gan nodi’r sylwadau, yn arbennig y sylw ynglyn a bod
yn ymwybodol o anghenion penodol rhai grwpiau o blant wrth gynllunio’r
ddarpariaeth.

2. Nodi pwysigrwydd darpariaeth teithio i’r coleg ar gyfer pobl ifanc yn Nwyfor
a Meirionnydd.

3. Gofyn i’r Aelod Cabinet Addysg gysylltu gyda Llywodraeth Cymru yng
nghyswllt cyflwyno tocyn teithio am ddim i bobl ifanc 16-21 oed er mwyn
lleihau’r pwysau ar y Cyngor i ddarparu trafnidiaeth am ddim, ac i hwyluso
teithio i'r gwaith, i goleg neu chweched dosbarth.

BLAENRAGLEN DDIWYGIEDIG Y PWYLLGOR CRAFFU ADDYSG AC ECONOMI
2024-25

Cyflwynwyd — adroddiad yr Ymgynghorydd Craffu yn gwahodd y pwyligor i fabwysiadu
rhaglen waith ddiwygiedig ar gyfer 2024/25 yn dilyn cais gan yr Adran Addysg i lithro’r
eitem ‘Cyfundrefn Addysg Drochi’, oedd wedi’i rhaglennu i'w thrafod yn y cyfarfod hwn,
i gyfarfod 13 Chwefror, 2025 oherwydd bod y gwerthusiad o’r gyfundrefn yn cael ei
gynnal yn ystod y tymor ysgol hwn. Nodwyd y rhagwelir y bydd adroddiad drafft o’r
canfyddiadau ac unrhyw argymhellion ar gael yn y Fiwyddyn Newydd. Nodwyd hefyd,
yn dilyn ymgynghori gyda’r Cadeirydd, y cytunwyd i’r cais i lithro’r eitem er mwyn
sicrhau bod yr eitem yn cael ei chraffu’n amserol i alluogi craffu i ychwanegu gwerth.
Rhoddwyd cyfle i'r aelodau ofyn cwestiynau a chynnig sylwadau.

Awgrymwyd bod y Cyngor hwn yn mynd yn fwy o Gyngor Arfon nag ydyw o Gyngor
Gwynedd a gwnaed cais am wybodaeth ynglyn & beth mae’r Cyngor yn ei wneud i
ddatblygu economi Dwyfor a Meirionnydd yn benodol. Mewn ymateb, nodwyd bod yr
eitem ‘Cynllun Economi Gwynedd’ ar raglen cyfarfod 13 Chwefror, 2025 ac y gallai hyn
fod yn un o’r cwestiynau penodol i'w gofyn ymlaen llaw i'r Adran.

Nododd y Cadeirydd fod rhai aelodau eisoes wedi gwneud sylw na chynhwyswyd
unrhyw eitemau yn y maes economi ar raglen y cyfarfod hwn ac awgrymodd fod yr
eitem ‘Cynllun Economi Gwynedd’ yn ymddangos yn gynnar ar raglen y cyfarfod nesaf
fel bod modd rhoi sylw haeddiannol i'r pwnc.

PENDERFYNWYD mabwysiadu’r rhaglen waith diwygiedig ar gyfer 2024/25.

Dechreuodd y cyfarfod am 10.30yb a daeth i ben am 12.10yp.

Cadeirydd

